Meddwl am Marc


Marc Pennod 5 adnodau 1-20. 

Iacháu’r dyn yng ngafael cythraul

Dyma un o’r hanesion mwyaf rhyfedd eto am weinidogaeth Iesu, sef yr hanes amdano’n iacháu dyn yng ngafael cythraul. Mae Iesu’n mynd gyda’i ddisgyblion ar draws y llyn i ardal Gerasa (neu Gadara yn ôl yr efengylau eraill). Wrth fynd yma mae’n mentro i ganol cwmni o bobl nad oedden nhw’n Iddewon ac na fydden nhw wedi clywed fod y Meseia ar ddod. Roedden nhw’n cadw moch. (Roedd Lefiticus 11:7 yn dweud wrth Iddewon am beidio a’u cadw am eu bod yn anifeiliaid aflan.) Roedd gan Iesu gyfle felly i ddweud wrth bobl ardal Gerasa am y newyddion da. 

· Pan ddaeth o’r cwch sut ddaeth y dyn â’r ysbryd aflan at Iesu?
“_____ i’w gyfeiriad a _____ ar lawr o’i flaen .“(adn 6)

Beth oedd hyn yn dangos am agwedd y dyn at Iesu?  Beth oedd y dyn yn ei wneud wrth fyw ymhlith y beddau nos a dydd? (adn 5)  Wrth ei glymu â chadwynau oedd y bobl yn dangos y gofal gorau posib amdano?

Cwestiwn: Beth oedd ymateb Iesu i’r dyn?
Mae Iesu’n gorchymyn i’r ysbryd aflan ddod allan o’r dyn a’i adael. Mae’r ysbrydion yn mynd i mewn i’r moch a’r moch yn eu tro yn cael eu boddi (adn 12-13)

Ydyn ni’n teimlo’n flin am y moch neu ydyn ni’n gweld bywyd y dyn yn llawer mwy gwerthfawr na’r anifeiliaid?  Beth oedd agwedd Iesu tuag ato?  Beth yw’r newid syfrdanol ym mywyd y dyn? (adn 15)  Pam fo’r dyn yn gofyn am gael aros yng nghwmni Iesu? (adn 18). Wrth aros yn y Decapolis  sut oedd y dyn yn medru dweud am y newyddion da wrth ei deulu a’i ardal? (adn 19). Beth oedd effaith ei eiriau ar y bobl a’i clywodd?
Cwestiwn: Beth mae’r hanes yn ei ddysgu i ni? Oes unrhywbeth y tu hwnt i gyffyrddiad Iesu?  Dydy ysbrydion aflan  ddim yn cynhyrfu Iesu, mae ganddo awdurdod Mab Duw trostynt ac mae’n eu galw wrth eu henwau.  Er efallai nad oes ysbryd aflan yn ein bywydau  mae’r newid wrth ddod i nabod Iesu yr un mor ddramatig ynon ni. Os ydy Iesu wedi’n newid ni, ydyn ni wedi dweud wrth ein teulu ac eraill am drugaredd Duw?
Cwestiwn: Pam oedd y bobl yn mynnu fod Iesu’n gadael yr ardal wedi i’r dyn gael ei wella?  Oedden nhw’n ofnus y byddai Iesu hefyd yn cyffwrdd â’u bywydau nhw?  Oes ofn gwir gyffyrddiad Iesu arnon ni?
Gweddi: Arglwydd Iesu mor rhyfeddol yw dy waith yn ein plith. Rho’r gallu i  ni ryfeddu at ba bynnag waith fyddi di’n gwneud yn ein plith a dweud wrth eraill amdano. Gofynnwn hyn yn dy enw’n unig. Amen 

